
Нұрғалиева Жанар Сәндібекқызы,
ҚР Заң шығару институты Лингвистика орталығының НҚА 
және халықаралық шарттар жобаларына ғылыми лингвистикалық 
сараптама секторының ғылыми қызметкері

ТІЛ ЖӘНЕ ТЕРМИНДЕР ӘЛЕМІ

Тіл – тірі организм. Сол себепті, тіл ұдайы 
қозғалыс үстінде болады. Неміс ғалымы Франс 
Роктың пайымдауынша, «тіл – биологиялық 
құбылыс, оны құдай жаратқан». Яғни, бұл – 
тілдің адам өмірінде, қоғамда алатын орнын, 
мәнін айқындаса керек. 

Байлығы, мазмұндылығы жағынан өзге 
тілдерден еш кем түспейтін біздің ана тіліміздің 
қазіргі ақпараттық технология заманындағы бет-
бейнесі мүлде басқаша. Қазақ тілі жаңа термин-
дермен толықты. Еліміз тәуелсіздік алғаннан 
кейін жаңа заңдар қабылданды. Ақпараттық тех-
нология заманының үрдісіне орай, түрлі жаңа 
құқықтық түсініктер мен терминдер айналымға 
енді. Мемлекетімізбен қоса, тіліміз де жаңарып, 
байыды. 

Көненің орнын жаңаның басатындығы 
дәлелдеуді қажет етпейтін аксиома. Соның 
куәсіндей кейбір терминдер жаңартылып, жаңа 
мәнге ие болды. Мысалы, бұрынғы ұлық, қазы, 
би, болыс сияқты сөздердің архаизмге айна-
лып, олардың орнын сот, прокурор, қорғаушы, 
тергеуші сөздерінің басуы заңдылық ретінде 
қабылданды. Біз бұдан әлеуметтік меншік пен 
мемлекетті қорғаушы субъектілердің мазмұнын 
білдіретін терминдік мәнге ие сөздердің пайда 
болғанын байқаймыз. Яғни, пайда болу төркініне 
қарай әр термин өзіндік қалыптасу тарихына ие. 
Бұрын заң терминдері негізін халықтың әдет-
ғұрып, салт-жоралғыларынан алса, қазір тек 
тұрмыстық сана-сезіммен ғана емес, қоғамдағы 
түрлі өзгерістерге байланысты әлеуметтік тыны-
спен де астасып жатады.

Академик Ә. Қайдаров өзінің «Қазақ 
термиологиясына жаңаша көзқарас» атты 
еңбегінде: «Егеменді ел, тәуелсіз мемлекеттің 
басты белгілерінің (атрибуттарының) бірі – 
мемлекеттік тіл десек, оның негізгі тіректерінің 
бірі – терминологияны жан-жақты дамытуға, 
реттеуге, қалыптастыруға, кеңінен қолдануға 
сол мемлекеттің өзі қамқорлық жасауы керек. 
Салалық терминдер мен атауларды жаңадан 
жасауда, өзгертуде, ауыстыруда ең алдымен 

қазақ тілінің бұрыннан қалыптасқан байырғы 
төл лексикалық байлығын сарқа пайдалану. 
Бұл – термин саласында бұрыннан келе жатқан 
негізгі де дәстүрлі принцип. Бірақ термино-
логия мәселесінің бүгінде күн тәртібіне қайта 
қойылуына себеп болып отырған да осы негізгі 
принциптің іс жүзінде орындалмай, бұрмаланып 
келуі» - деп атап өткен. 

Соңғы жылдары тілді жаңа терминдер-
мен байыту үрдіске айналды. Бірақ «термин 
құмарлық та – тіл бұзарлықтың бір түрі» деп 
«Ана тілі» газетінде жазылғандай, термин жа-
сау ісі аса қырағылықты қажет етеді. А. Бай-
тұрсынов айтқандай, тілді жұмсай білу, сөзден 
сөз жасап шығару екінің бірінің қолынан келе 
бермейді. Олай десек, қазіргі таңда қазақ тер-
минологиясы ғылымы қоғамда қалыптасқан 
түрлі жағдайларға байланысты үлкен дағдарыс 
кезеңіне ұшырап отыр. Сол себепті, әр саладағы 
мамандардың өз бетінше термин жасау прак-
тикасы кең орын алуда. Еліміздің, әр адамның 
тағдыры шешілетін кейбір заңналамаларда 
бір мағынадағы терминдердің әр түрлі ау-
дармада қолданылуы бірізділіктің жоқтығын 
көрсетеді. Демек, қолданыстағы терминдерді 
ғана емес, сөз тіркестерін де бірізділікке түсіру 
заң, құқық саласындағы келелі мәселелердің 
бірі. Себебі, кейбір заңнамадан бір тіркестің 
екі түрлі берілгенін кездестіруге болады. 
Мысалы, «оперативное управление» деген 
тіркес Азаматтық кодекстің (Ерекше бөлім) 
406-бабының 1-тармағында және 931-бабының 
1-тармағында «жедел басқару» деп, ал, 
412-501-510-559-715-885-баптарда «оралымды 
басқару» деп екі түрлі берілген. Сондықтан, 
заңнамада және ресми құжаттарда қолданылатын 
сөздер мен сөз тіркестерін біріздендіруді үнемі 
жетілдіріп отыру керек.

Әсіресе халықаралық терминдерді аудару аса 
сақтықты қажет етеді. Мысалы, баланс, фар-
мацевт, терапевт сияқты сөздерді сол күйінде 
қалдырған жөн тәрізді. Аталмыш мәселеге орай 
филология ғылымдарының докторы, профессор 

Из практики законотворчества на государственном языке

Ш. Құрманбайұлы былай деп жазды: «Аударуды 
қажет етпейтін терминдерді қазақшалаймыз деп 
қателіктерге ұрыну жиі ұшырасады. Мәселен, 
эпонимдерді аударудың еш реті жоқ. Алгоритмді 
бағдаржол деп аударудың ешқандай қисынға 
келмейтіні анық. Алгоритм адам аты - «әл Хо-
резми», сондықтан оны аударудың қажетсіздігі 
өзінен өзі түсінікті. Бұл жөнінде айтылып та 
жазылып та жүргеніне қарамастан бағдаржол 
терминін қалыптастыруға ұмтылушылар бар». 
Бұл арада ғалым «бояғыш - бояғыш десең, 
сақалын бояйдының» кебін киіп жүрген тым 
әсіре аудармашылыққа қатысты наразылығын 
айтып отыр. 

«Тілге кірген жат сөздер де сіңу үшін, тілге 
«өзілік» болуы үшін сол тілдің заңымен өзгеріп, 
танымастай халге келуі керек. Бүйтпесе, жат 
сөздер бұралқы болып, тілдің шырқын бұзады, 
тілге зиян береді... Жат сөздерді өзгертпей, 
бұлжытпай алатын жер дүниеде тіл жоқ деп 
айтса да болады... Жат сөздерді өзгертпестен 
алып, бастапқы жат қалыбымен тілге сіңіреміз 
дегендік – шатасқандық. Бұл жолда жүрген адам-
дар тілімізге орасан зиян келтіреді... зорлықпен 
кіргізген жат сөздер елдің түп қазығы болған 
тілді бұзады» деп жазды кезінде қазақтың бір 
туар ұлы Халел Досмұхамедов. Яғни, терминжа-
сам ісінде өте білімділік, аударуға ұсынылатын 
терминнің табиғатын зерттеп, зерделеу керек.

Біздің қоғамда қазір заң терминдерін зерттеп 
білу міндеті өзінің көптеген шешімдерін күтіп 
отыр. Заң терминдерінің қалыптасу кезеңін 
анықтау, олардың шығу төркінін (генезисін), 

терминдік жүйе ретінде қалыптасуын зерт-
теу жолға қойылғаны жөн. Өйткені, әдеби 
тілдің, оның ішінде құқық ғылымы тілінің 
қалыптасуына термин жүйесінің қосатын үлесі 
зор. 

Қазақстан Республикасының Заңына сәйкес, 
нормативтiк құқықтық актінің мәтiнi заң тер-
минологиясы мен заң техникасы сақтала оты-
рып жазылады. Осыған орай, заң баптары 
мен тармақтарында, тармақшаларында кейбір 
сөздердің қайталануы орынды деп есептеледі. 

Заң терминдері ғана емес, жалпы терминдер 
мәселесі қоғамдық қолдауды, тілдік тұрғыдан 
жүйелеуді қажет етеді. Сондықтан, термин 
жасау жүйесін бір ізге келтіру, қалыптастыру 
жұмыстарының жолға қойылуына тек тиісті 
салалар, мемлекеттік органдар ғана емес, қазақ 
тіліне жаны ашитын көзі қарақты, көкірегі ояу 
әр азамат атсалысуы керек. «Бұл – менің ана 
тілім ғой, тілім бүлінбесін» деген жанашырлық 
көзқарас болмайынша, тілдегі терминдер де 
түзелмейді. Ол үшін терминдерді мемлекеттік 
мәртебелі ана тіліміздің табиғатына сай жаңаша 
қалыптастырудың принциптерін белгілеу басты 
мақсат болуы тиіс...

Қазақ тілінің тағдырына қатысты осын-
дай мәселелерге көз жүгірсек, Қазақстан 
Республикасының Президенті «Қазақстанның 
болашағы – қазақ тілінде» деп бекер айтпағанын 
ұғамыз. Өйткені, бүгін енгізілген жаңа термин 
қазақ тілінің дамуына, қазақ терминологиясының 
қалыптасуына негіз болады.

Статья посвящена проблемам исследования, унификации языка, системы составления 
терминов правовой отрасли.

systematization. 

